
Questo gran Mappamondo ancon spartio

O mettan sorve ô riondo basamento,

Dove ô fu da Colombo insemme unio

(Aggiuttôu dä Sapienza) in t’ûn momento

Pe drito e pe traverso tutti in gio

Con duî gren çerci, un d’öu, l’atro d’argento:

Ne-ô primmo Religion, ne l’atro çercio

Inciso gh’ëa Politica e Commercio.

All’union di emisferi separæ

Stavan presenti e a-ô sommo Eroe vixiñe

Çinque atre donne piñe de maestæ,

Che aveivan aia e ornati da regiñe;

E scibben che uña gran diverscitæ

Ghe foise in queste donne pellegriñe

Ne-a modda do vestî, ne-ô cô da pelle,

Ean però ne-a so specie tutte belle.

A primma a l’ëa ciù pingue e meno snelli

Ean i so membri, ma a l’ëa ben complessa;

A l’ëa brûnetta, ma i so træti ëan belli,

Ma d’uña grave e nobile bellezza:

A spirava da-i pê fin a-i cavelli

D’aromi profumâ lûsso e mollessa;

E in perle fiñe e de bellezza rara

Axia a portava scrito in mezo ä tiara.

Meno grassa a l’ea l’atra e de cô möu,

E un turbante a portava gianco e rosso,

Chi aveiva in çimma a meza lûña d’öu:

Nûa a l’ëa in gran parte, ma a portava addosso

Fra smaniglie e collañe un gran tesöu:

E sorve un ovattin formôu d’un grosso

Smeraldo, che da-ô collo ô ghe pendeiva,

D’Africa ô nomme inciso se lezzeiva.

